
B

ESSUULA 1

Omugugu gwa Nineeve. Ekitabo eky'okwolesebwa kwa Nakkumu, Omwerukoosi.

2 Mukama ye Katonda w'obuggya, era awalana eggwanga; Mukama awalana eggwanga,
era ow'obusungu obungi; Mukama awalana eggwanga abamukyawa, era aterekera
abalabe be obusungu.

3 Mukama tatera kusunguwala, alina amaanyi mangi, so talitaatira n'akatono. Ekkubo lya
Mukama liyita mu kikunnunta ne mu kibuyaga, era ebire ze nfuufu z'ebigere bye.

4 Akangavvula ennyanja n'agikaza; era akaza emigga gyonna; Basani ebabuse ne
Kalumeeri, era ekimuli eky'oku Lebanooni kibabuse.

° Ensozi zikankana gy'ali, obusozi ne busaanuuka; era ettaka ne limmuka mu maaso ge;
weewaawo, ensi zonna ne bonna abazibeeramu.

6 Mu maaso g'obusungu bwe ani ayinza okuyimirira? ani ayinza okubeerawo obusungu
bwe nga bunyiikidde? obukambwe bwe bufukibwa ng'omuliro, n'‘enjazi
zimenyebwamenyebwa ye.

7 Mukama mulungi, kigo ku lunaku olw'okulabiramu ennaku; era amanyi abo abamwesiga.
8 Naye ne mukoka akulukuta alimalirawo ddala ekifo kyakyo, era abalabe be alibagobera
mu kizikiza.

9 Kye muteesa ku Mukama kiki? alimalirawo ddala; obunaku tebuliyimuka omulundi
ogw'okubiri.

10 Kubanga newakubadde nga bali ng'amaggwa agakwataganye, era nga batobye
kwenkana mu kunywa kwabwe, balyokerwa ddala ng'ensambu enkalu.

I Mu ggwe muvudde omu alowooza akabi ku Mukama, ateesa ebibi.

12 Bw'ati bw'ayogera Mukama nti Newakubadde nga balina amaanyi amakakafu era
bangi, era balizikirira, naye alivaawo. Newakubadde nga nakulabisa ennaku,
sikyakulabisanga nnaku.

13 Era kaakano naamenya ekikoligo kye kive ku ggwe, era naakutulakutula ebikusiba.

14 Ne Mukama alagidde ku ggwe baleme okweyongera okusiga ku linnya lyo; ndizikiriza
ekifaananyi ekyole n'ekifaananyi ekisaanuuse bive mu nnyumba ya bakatonda bo;
ndisima entaana yo; kubanga oli mugwagwa.

15 Laba, ku nsozi ebigere by'oyo abuulirira ebigambo ebirungi, alangira emirembe!
Weekuuma embaga zo, ggwe Yuda, tuukiriza obweyamo bwo; kubanga omubi
takyayitanga wakati wo; azikirira ddala.

ESSUULA 2



Oyo atandaggira ayambuse mu maaso go; kuuma ekigo, tunuulira ekkubo, nyweza
ekiwato kyo, beera n'amaanyi agatasingika.

2 Kubanga Mukama azzaawo ekitiibwa ekingi ekya Yakobo, ng'ekitiibwa ekingi ekya
Isiraeri; kubanga abattuluzi babattuludde ne baaya amatabi g'emizabbibu gyabwe.

3 Engazo z'abazira be zisiigibwako gerenge; abantu ab'amaanyi bambadde engoye
entwakaavu; ebyuma by'amagaali bimasamasa ku lunaku Iw'ateekateeka, era amafumu
gagalulwa n'entiisa.

4 Amagaali gatayira mu nguudo mbiro, ganyigana mu nguudo engazi; gafaanana
ng'emimuli, gabuukabuuka ng'emyansa.

5 Ajjukira ab'ekitibwa ababe; beesittala nga bagenda; banguwa okutuuka ku bbugwe
ow'ekigo, ogugabo ne guteekebwateekebwa.

6 Enzigi ez'oku migga zigguddwawo, ennyumba ya kabaka ne bagisaanyaawo.

7 Kuzzabu n'avumbuka, n'atwalibwa, abazaana be ne bakaaba nga n'eddoboozi
ly'amayiba nga bakuba mu bifuba byabwe.

8 Naye Nineeve kibaddewo okuva mu nnaku ez'edda ng'ekidiba ky'amazzi; naye
badduka; Muyimirire, muyimirire, bwe bakoowoola; naye tewali atunuulira ennyuma.

9 Munyage effeeza, munyage ezaabu; ebiterekebwa tebiriiko we bikoma, omuwendo
ogw'ebintu byonna ebyegombebwa.

10 Kiri busa, kiri bwereere, kizise: tewali aguma omwoyo, amaviivi gakubagana,
okulumizibwa kuli mu biwato byonna, era abantu bonna batukulatukula mu maaso
olw'entiisa.

I Empuku y'empologoma eri ludda wa, n'eddiiro ly'empologoma ento, empologoma
ensajja n'enduusi we zaatambuliranga, omwana gw'empologoma, so tewali azitiisa?

12 Empologoma yataagulataagula eky'okumala abaana baayo, n'etugira empologoma
zaayo enduusi, n'ejjuza empuku zaayo omuyiggo n'ebisulo byayo ebitaagulwa.

13 Laba, ndi mulabe wo, bw'ayogera Mukama w'eggye; nange ndyokya amagaali gaakyo
mu mukka, n'ekitala kirizikiriza empologoma zaakyo ento; era ndiggya ku nsi ky'otaagula,
n'‘eddoboozi ly'ababaka bo teriiwulirwenga nate.

ESSUULA 3

Zikisanze ekibuga eky'omusaayi! kyonna kijjudde eby'obulimba n'eby'amaanyi;
ekitaagulwataagulwa tekivaamu.

2 Okuvuuma kw'olukoba n'okuvuuma kwa bannamuziga abayiringita; n'embalaasi nga
zinyirira n'amagaali nga gabuukabuuka;

3 n'abo abeebagala nga balinnya n‘'okumasamasa kw'ekitala n'okumyansa kw'amafumu;
era abafu bangi n'emirambo entuumo nnene; so n‘emirambo tegiriiko we gikoma;
beesittala ku mirambo gyabwe.

4 Kubanga okwenda kw'omwenzi omulungi kungi nnyo nnyini, omukulu w'obulogo, atunda
amawanga n‘eby'obwenzi bye, era enda n'obulogo bwe.

> Laba, ndi mulabe wo bw'ayogera Mukama w'eggye; nange ndibikkula ebirenge byo ku
maaso go; nange ndirabisa amawanga obwereere bwo, n'obwakabaka ndibulabisa
ensonyi zo.

6 Era ndikusuulira ebyenyinyalwa, era ndikuggyako ekitiibbwa, era ndikussaawo okuba
ekyerolerwa.

7 Awo olulituuka bonna abalikutunuulira balikudduka ne boogera nti Nineeve kyonoonese;



ani anaakikubira ebiwoobe? ndinoonyeza wa abo abalikukubagiza?

8 Osinga Nowamoni obulungi, ekyakubibwa awali emigga, ekyalina amazzi amangi enjuyi
zonna; era olukomera lwakyo nnyanja: n'ennyanja yabeera bbugwe waakyo?

9 Obuwesiyopya ne Misiri maanyi gaakyo so tegasingika; aba Puti n'Abalubi be baali
ababeezi bo.

10 Naye kyatwalibwa, kyagenda mu buddu; n‘abaana baakyo abato baatandaggirwa ku
masannanzira g'enguudo zonna n'ab'ekitibwa baabakubirako akalulu, n'abakulu be bonna
baasibibwa mu njegere.

I Era naawe olitamiira, olikwekebwa; era naawe olinoonya ekigo ku Iw'abalabe.

12 Ebigo byo byonna biriba nga mitiini egibaako ettiini ezisooka okwengera: bwe
zikunkumuka, zigwa mu kamwa k'omuli.

13 Laba, abantu bo wakati wo bakazi; enzigi eza wankaaki ez'ensi yo ziggulirwa ddala eri
abalabe bo; omuliro ne gulya emikiikiro gyo.

14 Weesenere amazzi olw'okuzingizibwa, nyweza ebigo byo, linnya ku ttaka, samba
ebbumba, nyweza ekyokero ky'amatoffaali.

15 Omuliro gulikwokera eyo; ekitala kirikuzikiriza, kirikulya nga kalusejjera; weeyaze nga
kalusejjera, weeyaze ng'enzige.

16 Wayaza abasuubuzi bo okusinga emmunyeenye ez'omu ggulu obungi; kalusejjera
koonoona ne kabuuka ne kagenda.

17 Ababo abatikkiddwa engule baali ng'enzige; abagabe bo ng'ebifuko by'amayanzi
agabeera mu bisagazi ku lunaku lw'empewo, naye enjuba bw'evaayo zidduka, n'ekifo we
Zibeera tekimanyibwa.

18 Abasumba bo babongoota, ggwe kabaka w'e Bwasuli; abakulu bo ab'ekitiibwa
bawummula; abantu bo basaasaanira ku nsozi, so tewali wa kubakunnaanya.

19 Tewali kya kukkakkanya bulumi bwo; ekiwundu kyo kinene; bonna abawulira ebigambo
byo bakukubira mu ngalo; kubanga muntu ki obubi bwo gwe butatuukako ennaku zonna?

